
   Хĕвел анас умĕн çывăхри вăрманта куккук виçĕ çаврăм авăтса илчĕ те шăпланчĕ. Хĕрсем те ĕнтĕ ку вăхăта ферма ĕнисене суса пĕтерчĕç.

— Илтрĕн-и, Марье? — терĕ хĕрсенчен пĕри, чечеклĕ шурă тутăр çыхнă пуçне вăрман еннелле сĕлтсе.

Тулли сĕт витрине пушатма васкаса утакан. Марье, çинçе пӳ-силлĕ, ачалларах пит-куçлă хĕр, тăпах чарăнса тăчĕ. 

— Мĕнччĕ çав, Лисук? — ыйтрĕ вăл тĕлĕннĕн, Лисукăн чăмăркка та хĕрлĕ сăнĕ, вăрман витĕр юлăшки хĕвел пайăрки ӳкнипе-ши е хăй темшĕн питĕ хĕпĕртенипе, татах та ытларах хĕрелсе çуталнăн курăнать. Унăн тĕксĕм хура куçĕсенче ылтăн хĕлхем çиçет.

— Куллен сăнатăп, — терĕ Лисук, пĕр-пĕр вăрттăн хыпар пĕлтернĕ пек пăшăлтатса. — Куккук, авă, леш çӳллĕ хурăн çине ларать те хĕвеле авăта-авăта ăсатать. Тĕлĕнмелле, тупата!..

— Асăрхаман, — ирĕксĕртереххĕн кулса илчĕ Марье. — Куккукăн ĕçĕ çавă ĕнтĕ — авăт та авăт...

Хĕр-тусĕ умĕнче вăл урăх тытăнса тăмарĕ, витрери сĕтне учетчика виçтерчĕ те бидона пушатрĕ.

Мĕн пулнă Марьене? Ытти чухнехи пек кулкаламасть, сăмахламасть. Куккук авăтнине итлеме кăна мар, Марье паян хăй мĕн чухлĕ сĕт сунине те шутласа пăхмарĕ, кун пирки учетчикран та ыйтса пĕлмерĕ.

Кĕтӳçĕсем — Якур мучипе пĕчĕк Мишша — ĕнесене картана хупрĕç. Хĕрсем вăрманти йывăç тĕмисем хушшинче кăнтăрлах çурлапа курăк вырса пухнă та халĕ çав курăка ĕнесем умне — валашка çине — хура-хура пачĕç. Ан тив, паниçкесем сĕт лайăхрах антарччăр! Кашниех çапла ĕмĕтленет-çке! Кăнтăрла шăрăх, шăни-пăванĕ те аптăратать. Каç сулхăнĕнче вара ĕнесем умри уçă апата мăшлата-мăшлатах çиеççĕ.

Ĕне фермин «çуллахи лагерĕ» питĕ илемлĕ кĕтесе вырнаçнă. Тӳлек юханшывăн икĕ енĕпе ешĕл улăх-çаран сарăлса выртать. Ăна пĕр тикĕс теме çук. Тĕлĕ-тĕлĕпе вăл улăп алли лартса хăварнă тем пысăкăш такана пĕк айлăмла курăнать, тĕлĕ-тĕлĕпе çав «тăкана» ансăрланать, унтан каллех тикĕсленсе, таçта çитиех сарăлса каять. Сулахай çыран хĕррипе вĕтĕ хăвалăх тăсăлать, хăмăш ашкăрса ӳсет. Хӳтлĕхĕ ытлашшиех мар пулин те, унта карăксемпе текерлĕксем хăюллăнах йăва çавăраççĕ. Хăвалăх хунав вăрманпа пĕрлешнĕ çĕрте вара карăш карăклатни те час-часах илтĕнет. Çур çĕр çитеспе шăпчăксем вăранаççĕ, пĕтĕм тавралăх янăраса кăна тăрать.

Шыври тункатасемпе хăва тымарĕсем хушшинче темĕнле питĕ пысăк çуйăн пулă пытанса пурăнать, теççĕ ял çыннисем. Тытма ăна ялти чи ăста пулăç Якур мучи те паянччен тытаймасть, авă. Курасса çав мăнттай çуйăна нумайăшĕ курнă. Шыв çине уйăх мĕлки ӳксен, çуйăн хăй йăвинчен тухать те уйăх çаврашкине хыпса çăтма хăтланать имĕш. Те чăн ку сăмах, те суя — калама хĕн.

Çуркунне, кашни çул тенĕ пекех, Çавал шывĕ сулахай çырантан ейĕве тухса сарăлать. Кунта колхоз, улăх ути тăвас тесе, выльăх-чĕрлĕх çӳретмест. Фермăн «çуллахи лагерĕ» сылтăм çыранта, ялтан икĕ-виçĕ çухрăмра, вырнаçнă. Чăнкăрах пулнă пирки сылтăм çырана нихçан та шыв илмест. Çапах та кунта çурхи нӳрлĕхпе курăк малтан питĕ сĕтеклĕ ӳсет, çуллахи шăрăх çитсен вара типсе хытăркама тытăнать. Çавна кура, колхоз сылтăм енчи çарана çулсеренех кĕтӳ кĕтме уйăрать.

Вăрман çывăхĕнчи пĕр хӳтĕ кукăра çатан карта тытса çаврăннă, тăррине сайхалăх сарса улăм витнĕ — выльăхсем валли каç выртмалли хӳтлĕх яланах хатĕр. Инçех те мар кĕтӳçсен хурал хӳшши ларать. Унта Якур мучипе пĕчĕк Мишша выртса тăраççĕ.

Çыран хĕррипе кăшт пăварах кайсан, çавăн пек хӳшĕсем татах виççĕ пур. Ку вăл — «Хĕркасси». Ĕне сăвакан хĕрсем ăна хăйсемех çавнашкал кулăшла ят панă. Каç-каç ялти яш-кĕрĕм вăййине кайма ӳркенекен хĕрсем ĕнтĕ çавăнтă выртса канаççĕ. Çумăрлă çанталăкра вара «Хĕркасси» пуриншĕн те шанчăклă хӳтлĕх.

Паян шăрăх çанталăк пулчĕ. Хĕрсем çутă бидонсене тин сунă ăшă сĕт чăп-тулли тултарчĕç те виçĕ лавпа ялти сепаратор пунктне ăсатрĕç. Каç сулхăнĕпе хăйсем шыва кĕме шут тытрĕç. Мĕнех вара! Çывăхра ют çын куçĕ çук-иç! Мĕн вăтанмалли! Çăй та çай, ишк те хихик пуçланчĕ хайхи шывра. Чĕнтĕр çулçăллă хăвалăх хушшипе çепĕç шурă çурăмсем каç сĕмлĕхĕнче йăлт та йăлт кăна çиçе-çиçе илеççĕ. Ăнсăртран тапраннă шăв-шав пĕтĕм тавралăха хускатрĕ, вăхăтлăха шăпланнă кайăксем те йăвисенчен пăр та пăр вĕçе-вĕçе тухрĕç.

Пĕр Марье кăна шыва кĕме анмарĕ. Ăна хăйĕн хĕр-тусĕ ӳкĕтлени кăлăхах пулчĕ.

— Мĕн чĕмĕри? Мĕншĕн юнтаратăн? Мана çиллентĕн-им? — çине-çинех йӳтетет ăна Лисук. 

— Ним те мар... Иртсе каять, — лăпкăн çеç хуравлать Марье, ачалла салху куçне аяккалла тартса.

Ытти хĕрсем шыва кĕрсе тухрĕç те ялти вăййа кайма пуçтарăнчĕç. Хĕр ĕмĕрĕ — хĕрĕх кун кăна, ĕмĕре ыйхă чăпти чыхса ирттерес мар-ха, терĕç вĕсем. Хĕрсемпе пĕрле ачаллă инкесем те килĕсене туртăнчĕç. Марье ниçта та кайма кăмăл тумарĕ. Ăна кура Лисук та «Хĕркассинчех» юлчĕ. Тепĕр тесен, Якур мучие каçхи хуралта пулăшни те кирлĕ. Пĕччен чухне, тен, Марье те хăйĕн хуйхи-суйхине пĕр пытармасăрах уçса парĕ?!. Мĕн амакĕ асаплантарать-ши ăна?..

Тавралăха ăшă каç сĕмĕ сырса илчĕ. Хĕвеланăçĕнче кăна пĕлĕт хĕрри сарă пурçăн тĕслĕн çуталса тăрать. Кăшт çӳлерех, шăпах ял тĕлĕнче, малтанхи пысăк çăлтăр курăнса кайрĕ. Хăвалăхра карăш темĕнле канăçсăррăн чăркăшса сасă пачĕ.

Икĕ хĕр, Марьепе Лисук, çырма хĕррине анса, питне-куçне çурĕç те килтен илсе килнĕ апата типĕллех ларса çирĕç.

— Эсĕ, Марье тусăм, тем, Алюшпа хирĕçмен-и? — питĕ асăрханса ыйтрĕ Лисук.

Марье пуçне çеç пăркаларĕ. Алюшпа мĕншĕн хирĕçмелле? Вăл — колхозри чи лайăх шофер, питĕ кăмăллă каччă. Каç-каç Алюш хăех «Хĕркассине» килекенччĕ-ха. Тен, кĕçĕр те килнĕ пулĕччĕ, анчах колхоз валли цемент илме хулана кайнă та — таврăнайман.

— Кала ĕнтĕ, мĕн пулнă сана? — вĕриленмех тытăнчĕ Лисук. — Иксĕмĕр яланах туслăччĕ... Эп санран нихçан та ним пытарман.

Вĕсем хӳшĕ умĕнче лараççĕ. Кĕçех вĕсене пĕлĕт пек вăрăмтуна сырса илчĕ.

— Çыртаççĕ... Атя, кăвайт чĕртер, — терĕ Марье, сăмаха урăх çĕрелле пăрма тăрăшса.

— Çыртакансем пур-ха вĕсем, — шӳтлесе илме пăхрĕ Лисук. — Сана та, ав, тем сăхнă...

«Вăрăмтуна... çын юнне сăхать те сивле чирĕ ертсе хăварать... Çынсем хушшинче те вăрăмтунасем пур-ха... Çунатсăр, анчах хытă çыртаççĕ...» Марьене çак шухăш çӳçентерсех ячĕ. Вĕсем, Лисукпа иккĕшĕ, вăрмантан хăрăк шанкă пухса килчĕç те кăвайт чĕртрĕç. Тĕтĕмĕ çăрарах пултăр тесе, çиелтен чĕрĕ çулçăллă хăва çаппи хуçкаласа хучĕç. Халĕ аван ĕнтĕ!

Те йӳçĕ тĕтĕм каснипе, те кăмăлĕ пăлханнипе Марьен куçĕсем шывланчĕç. Тăвăлса çитнĕ чунне уçмасăр текех тӳсме çук пек туйăнчĕ ăна. Пуç çинчи хуйхă-суйха юлташне каласа парсан, чĕрене çăмăлрах, ара.

— Эпĕ фермăра ĕçлеме пăрахасшăн, — терĕ Марье кӳреннĕ ача сассипе.

— Мĕншĕн? — кăртах сикрĕ Лисук.

— Çынсем питĕ кураймаççĕ...

— Кам? Кама кураймасть? — вĕриленнипе ура çине сиксе тăчĕ Лисук.

— Пур унта...

— Кала! Халех каласа кăтарт! — хĕр-тусĕ умне чĕркуçленсе ларчĕ Лисук. — Унашкал çын та пур-ши тĕнчере?

Марьен кăмăлĕ кăшт лăпланчĕ, вăл вара выльăх кăшманĕ акнă пусăра мĕн пулса иртнине тĕпĕ-йĕрĕпех каласа кăтартрĕ.

Паян ирхине, ĕне суса пĕтернĕ хыççăн, Марье ытти юлташĕсемпе пĕрле яла каяймарĕ. Унăн ĕçри халачĕпе куллен тыткалакан алшăллийĕ хуралнăччĕ. Марье çавсене çырма хĕррине анса çурĕ те хӳшĕ çине типĕтме çакрĕ. Паянлăха яла каймасан та юрĕ-ха, тенĕччĕ вăл малтан. Сулхăнта кĕнеке тытса вулама та питĕ лайăх. Тинтерех вăтам шкул вĕренсе пĕтернĕ çамрăкăн хут-кĕнекерен татăлас килмест çав...

Анчах Марьен кĕнеке тытса ларасси пулмарĕ. Вăл уй варринче шурă та кĕрен, хĕрлĕ те сенкер тутăрсем вĕлкĕшнине асăрхарĕ. Хĕрарăмсем паян кăшман пуссине çумлама тухнă иккен. Авă, «Беларусь» трактор та васкасах каллĕ-маллĕ кускалать — ретсем хушшине кăпкалатать.

— Кайса пăхам-ха, — терĕ Марье. — Унтан яла та çитсе килĕп. Вăхăт пур...

Урăх пĕр иккĕленсе тăмасăр, вăл аллинчи Чехов кĕнекипех хĕрсемпе инкесем ĕçленĕ çĕрелле çул тытрĕ. Питĕ ырă-çке çав ешĕл хирпе утма! Сылтăм енче тунана ларнă ыраш калчи хййĕн тĕксĕм хумĕсене кустарать. Сулахайра — тулă, сĕлĕ, вир калчисем ашкăрсах хĕвел, патнелле туртăнаççĕ. Маларах кайсан — пурçăн пек ачаш пăрçа тунисем кăтраланаççĕ. Кассăн-кассăн вĕрекен уçă çил кăкăра ыррăн кăтăклантарать. Сенкер тӳпере ывăна пĕлмен тăри хăйĕн ĕмĕрхи кĕмĕл шăнкăравне шăнкăртаттарать. Ытла та кăмăллă-çке ĕнтĕ!

Çут тĕнче илемĕпе киленсе пынă май, Марье кăшман пуссине епле çитсе тăнине те сисеймерĕ.

— Ĕçчен халăха — мухтав! — терĕ вăл, пурне те ырă сунса. — Юрă çеç илтĕнмест сирĕн. Ытти — ытла та хитре...

Пурте хавас кĕтсе илчĕç пек Марьене. Анчах çав самантра пĕр лутакарах пӳ-силлĕ, кӳпшекрех сăн-питлĕ хĕр, Варвари ятлăскер, ытти хĕрсем хушшинчен маларах тухрĕ те, икĕ аллипе пилĕкне икĕ енчен тĕрелесе, Марьене хирĕç пырса тăчĕ.

— Пирĕн юрлама вăхăт çук, — терĕ вăл янкăш сассипе. — Эпир алла кĕнеке тытса çӳреместпĕр...

Марье сасартăк сăнран ӳкрĕ.

— Кĕнеке вăл нимех те мар-ха... ăна... — терĕ Марье лăпкăн çеç. — Анчах сана мĕн çитмест-ши, Варвари?

— Мĕн çитмест? — çухăрса ячĕ лешĕ, тин çеç пăрахнă катмакне аллине тытса. — Ак çак япалана курнă-и эс? Пĕлетĕн-и мĕн ятлă вăл? Катмак, теççĕ ăна, кат-мак! Тракторпа ĕçленçи тăваççĕ-ха тата... Хушшине чĕртерсе тухаççĕ те кăшман кутĕнчи тăпра хыттипех юлать. Чул пек! Пирĕн пур — хул-çурăм суракан пуличчен катмакла! Кунĕ-кунĕпе такка, такка, такка! Акă, пăх-ха, мĕн ку? — Варвари сылтăм ывăç тупанне сарчĕ те Марье куçĕ патнех илсе пычĕ. — Мĕн хăмписем çаксем, э?..

— Чим-ха, Варвари, — ĕнтĕ хăюллăнах пӳлчĕ ăна Марье. — Кунта хăш енчен айăплă вара эп?..

— Хăш енче-е-е-ен? — тата хытăрах тилĕрсе кайрĕ лешĕ. — Çак кăшмана кам валли акнă-ха ăна, э? Сирĕн валли!..

— Эп кăшман çиместĕп-çке, — кулса илме пăхрĕ Марье. —Выльăх кăшманĕ...

— Выльăх кăшманĕ çав! Эп те çиместĕп ăна! — пĕтĕм хире илтĕнмелле янмăштарса кăшкăрчĕ Варвари. — Кашни çулах пусси-пуссипе акатпăр... Ферма ĕнисем валли. Сан ĕнӳсем валли. Апла-тăк — сан валли! Ара, сан ĕнӳсем кăшман тĕшĕреççĕ те сĕт ытларах антараççĕ. Сана — укçа, преми, чап! Акă, катмак тыт та таклаттар! Курăн вара мĕнлерех асаппа алла килет çав укçа!.. Ха, хул хушшине кĕнеке хĕстернĕ те уй курса çӳрет!... Çынсем мĕнле ĕçленине тĕрĕслет... Тупăннă инспехтăр!

Таçтан амакран пĕрхĕнсе тухнă çак мăшкăлтăк шыв пек пăтранчăк сăмах таппине никам та вăхăтра чарса лартаймарĕ. Теплерен тин типшĕмрех сăн-питлĕ Прасук инке майĕпен çеç, анчах пурне те илтĕнмелле сăмах хушрĕ:

— Ах эс, Варвари, — терĕ вăл. — Марьене кăлăхах усал сăмахпа хăртса пĕтертĕн. Хăвна пĕлесчĕ. Ĕçе те кăçал тин йĕркеллĕ туха пуçларăн-иç! Пахчуна касса илесрен хăраса...

— А-а! — сиксе ӳкрĕ каллех Варвари. — Эсир мана çеç куратăр! Кĕнекеллисене курмастăр!..

Чараксăр чĕлхе татах мĕнле наркăмăш пĕрхĕнтерсе кăларнине каласа пама та йывăр. Марье хăйне хăй тӳлек тытайман пулсан, тен, çавăнтах çӳçлешесси те пуçланнă пулĕччĕ?!. Лешĕ Марьене тата темтепĕр каласа кӳрентерчĕ: «Тантăшĕсем вĕренме кайнă... Хулана... Ку пур, фермăна хăйма çиме васканă!..»

Кĕçех шăпăртатса анас пек куççульне Марье аран çеç тытса чарчĕ.

— Кам епле ĕçленине ялйыш хăех курать, — терĕ вăл шăппăн. — Эс, Варвари, маншăн çеç ĕçлетĕн пулсан, эпĕ колхозшăн ĕçлетĕп. Саншăн та, хамшăн та, пуриншĕн те... Çын аллинчи кукăль сăмси пысăках курăнать ĕнтĕ. Атя, пыр та фермăна, ĕçлесе пăх!..

— Хе-ей, ăна унта шанса яма юрать-и? Пĕтрĕ вара ферма!.. Вăл унта, хăй калашле, хăйма çиме анчах каясшăн.

Инкесем Варварие йĕри-таврах хупăрласа илчĕç. Пур енчен те ăна чышкăсемпе юнасах ятлама пуçларĕç:

— Кăшман текелет-ха. Хăй вăл — кăшман тăшманĕ!

— Сӳсленчĕк чĕлхе! 

— Сăхă куç!

— Ыйхă чăпти! 

Лешĕ тӳсеймерĕ, катмакне хулпуççи урлă çавăрса хучĕ те ялалла таплаттарчĕ.

— Шалăп паратăп! — кăшкăрашать хăй, хир çулĕпе утнă май. — Райкома евитлетĕп! Ха, епле хĕсĕрлеççĕ! Ĕçлеме те памаççĕ!..

Тата тем янăрашрĕ Варвари, анчах унăн пакăç сăмахĕсем, çилпе вĕçсе кайнă пек, кеçех илтĕнми пулчĕç.

Усал çăвар хупланчĕ. Çапах та Марьен чунĕ ыратать... Паçăр тухман куççулĕ халь акă Лисук умĕнче шăпăртатса анчĕ. Нумаях пурăнса курман-ха çĕр çинче Марье. Апла пулин те, хĕр-тусне паçăрхи пăтăрмах пирки каласа кăтартнă май, Марье хăй пурнăçне, «хĕрĕх кунлйх хĕр ĕмĕрне», йăлтах аса илчĕ. Вăл пĕлтĕр кăна-ха вăтам шкул вĕренсе пĕтернĕ. Унăн аттестатĕнче шăкăрах лайах паллăсем. Чăн та, малтан вăл ялхуçалăх институтне кайма ĕмĕтленнĕччĕ. Кайрантарах ку шухăш улшăнчĕ. Пĕр-икĕ çул колхозра ĕçлес, вăй пухас та ăс пухас, терĕ вăл. Тĕрĕс шухăш... Çук, фермăна Марье «хăйма çиме» кайман. Малтанах, ферма юхăнчăк чухне, унта никам та ĕçлесшĕн марччĕ. Ай-яй, йывăр лекрĕ-çке Марьене!.. Хăнăхман алă пилĕк-ултă ĕне сунă хыççăнах ним пĕлми пулатчĕ, пуçĕ те çаврăна-çаврăна каятчĕ. Тĕлĕкĕнче те вăл хăйне ĕне айĕнче ларнă пек куратчĕ. Туртать-туртать ĕне чĕччине — сĕт анмасть... Халь авă ĕнесем кунран-кун сĕт хушса пыраççĕ те, Варвари пек сĕмсĕрсем ăмсана пуçларĕç. Ĕçлесе пăхтăр, ара, мĕн тути калĕ! Хĕллехи шартлама сивĕре те, кĕрхи йĕпе-сапара та Марьепе унăн хĕр-тусĕсем фермăран татăлмаççĕ. Вĕсем çак ĕçе пĕтĕм чун-чĕрине панă. «Хăйма çиме»... — тупнă сăмах. 

— Лăплан, Марье, — терĕ Лисук, тусне хăй çумне пăчăртаса. — Кашни карма çăвара тутăр карса хуплаймăн. Варвари вăл мăнтăрпа иртĕхет. Хăй ытлашши ĕçлесе ырханланса юласран шикленет. Алă сул та малалла уттар. Çитес кĕркунне акă вĕренме те кайăн-ха. Эсĕ манăн аслă хĕр, — каллех Марьене, амăшĕ пек, кăкăрĕ çумне тытса пăчăртарĕ Лисук. — Лăплан...

Марье питне-куçне тутăр вĕçĕпе шăлса илчĕ те именчĕклĕн йăл çеç кулчĕ.

— Лăплантăм, ĕнтĕ, чунăм та уçăлчĕ, — терĕ вăл. — Ĕçлесе кăтартапăр-ха эпир Варвари пеккисене!..

— Ара çав, ара! — хаваслантарчĕ тусне Лисук. — Атя, хӳшше кĕрсе выртар. Аттуш çуллахи каç çерçи сăмсинчен те кĕскерех. Кĕçех шурăмпуç çуталса килĕ. Хĕрсем те ялтан таврăнĕç. Выртса канар.

Хĕрсем хӳшше кĕчĕç те çумма-çуммăн пăчăртанса выртрĕç. Чунĕ лăпланнă Марье, ĕнтĕ ача чухнехи пекех, пуçне çемçе утă çине хунă-хуман ырă та тарăн ыйха путрĕ...

...Мĕн ку?.. Марье куçне сасартăк анлă-анлă улăх курăнса кайрĕ. Улăхра — пин-пин чечек. Чечек çинче — сывлăм. Кашни чечек çинче — пĕрер тумлам. Хĕвел тин кăна тухнă-ха. Унăн çутă пайăркисем витерсе илнипе сывлăм тумламĕсем ылтăнăн та кĕмĕлĕн ялкăшаççĕ. Таçтан инçетрен те мар, çывăхран та мар юрă илтĕнет. Питĕ палланă сасă, питĕ палланă юрă.



Тăван çĕрĕм-шывăм 

Илемлĕ те тулăх. 

Ирех сыпрĕ сывлăм 

Чечек сарнă улăх...



Кам сасси ку? Ăçта илтнĕ ăна Марье?



Тавах, çут хĕвелĕм, 

Сӳнми кăварушăн! 

Тавах, çут телейĕм, 

Вĕри юратушăн!..



Акă ешĕл вăрман хĕрринче темĕнле çутă-çутă сăн курăнса каять. Пике сăнĕ. Питĕ-питĕ хитре сăн. Вăл Марье патнелле çывхарса килет. Çывхарнăçем илемлĕрех курăнать сарпике. Марье тĕлĕннипе ĕнине сума та чарăнать. Вырăнтан та хускалаймасть. Пике ĕнтĕ питĕ çывăхра. Унăн сăнне лайăхах уйăрса илме пулать. Пике ылтăн тĕслĕрех çырă çӳçне сылтăм хулпуççийĕ çине çивĕтлесе хунă. Сăнĕ таса. Куçĕсем пысăк.

«Чим, ара ку Вера Павловна пулчĕ-иç!» — ниçта кайса кĕрейми хĕпĕртесе ӳкет Марье.

— Вера Павловна! Вера Павловна! Епле килме пĕлтĕр? Епле çул тупрăр пирĕн чăваш ялне? Килĕрех, килĕр! Маларах иртĕр! — чунтан хавасланса, саламлать Марье инçетрен килнĕ хăнана, анчах унăн сасси тухмасть. Пăлханнипе ĕнтĕ.

Пике малтан йăл кулса илет, унтан калать хайхи, пĕр кулмасăрах калать:

— Эсир ĕнесене халĕ те алăпа сăватăр-çке, — тет. — Эпĕ кунта машинăсем курма ĕмĕтленнĕччĕ. Çутă машинăсем...

Унтан Вера Павловна аллине çăмăллăн çĕклет. Марье куçĕ умне кăн-кăвак комбинезон тăхăннă Алюш тухса тăрать. Марьен савнă тусĕ Алюш! Алексей Сурбанов. Колхоз шоферĕ... Анчах çук!.. Халь вăл шофер кăна мар иккен. Вăл — колхоз механикĕ.

— Ну, Алексей Михалч, — тет ăна Вера Павловна. — Ĕне сумалли агрегата вырнаçтарса ларт-ха.

Акă Марье куçĕ умĕнче — çап-çутă машина, шап-шурă пăрăхсем... Çутă машина майĕпен кĕрлеме тытăнать, канăçлăн кавлесе тăракан мăнтăр ĕнесен çиллисем патĕнчен шурă пăрăхсем тарăх сĕт тапа пуçлать. «Сĕт» тесе çырнă пысăк цистернăна тапать çав шап-шурă çăл-куç. Çук, çук, унта та мар-ха! Шурă капрон пăрăхсем инçете-инçете тăсăлса каяççĕ. Тӳрех хулана. Унтан çинçе пăрăхсем тăрăх сĕт столовăйсене, ача сачĕсемпе яслисене саланать.

— Мĕн тери ырă! — хăй ăссĕн тĕлĕнет Марье. — Эп пăхакан паниçке сĕчĕ тӳрех хулари ачасем патне çитет... Ăшă сĕт... Тутлă сĕт... Çийĕр-çийĕр, ачасем, пысăк пулăр, — тет Марье, пĕчĕк паттăрсене лăпкаса....

Тата тем каласшăн Марье, вара Вера Павловнăна тав тăвасшăн, анчах асамлă тĕлĕнтермĕш пике куçран пачах çухалать...

— Чимĕр, Вера Павловна! — хыттăн чĕнме тăрать Марье. Чĕнет, чĕнет, каллех чĕнет! Çук, Марьен каллех сасси тухмасть. Вăл куçне уçать те асăрхать — тул çутăлнă...

«Мĕн тери ырă тĕлĕк, — тет Марье, хăй ăссĕн йăл кулса. — Тĕлĕкре ытарайми Вера Павловнăна куртăм иккен. Чернышевскин «Мĕн тумалла?» романĕнчи Вера Павловна... Эх, унăн тăваттăмĕш тĕлĕкĕ! Çутă тĕлĕк — çутă ĕмĕт!.. Вăл ĕмĕтленнисенчен чылайăшне çитнĕ-ха эпир, анчах... ĕçлемелле! Хытăрах ĕçлемелле!!!»

Марье вăр-вар сиксе тăчĕ те хӳшĕрен тухрĕ. Таврара питĕ тӳлек. Çавал çийĕпе хăйма пек шурă тĕтре сăрхăнса шăвать. Çаранти курăк çутă сывлăмпа витĕннĕ. Кĕçех вăрман хыçĕнчен хĕвелĕн пысăк кустăрми хĕрелсе-йăлтăртатса хăпарчĕ. Ĕнтĕ шăпах çав самантра çывăхри вăрманта куккук авăтса ячĕ. Çав сасса кĕтнĕ пекех, Якур мучи те хăйĕн хӳшшинчен тухрĕ, тутлăн анасласа илчĕ.

— Мишша, тăмалла пуль! Мишша! — чĕнчĕ вăл урмăшрах сассипе.

Акă «Хĕркасси» пĕтĕм йышĕпех вăранчĕ. Хĕрсем пĕрин хыççăн тепри Çавал хĕррине пит çума чупа-чупа анчĕç. Марье çăвăнса ĕлкĕрнĕ ĕнтĕ. Çыран хĕрринчен вăл Лисук мĕнле çăвăннине сăнăса тăрать. Лешĕ питне шурă алшăллипе сăтăрса типĕтрĕ те хăйĕн шыв тĕкĕрĕ çинчи сăнне чылайччен пăхса тăчĕ. Марье тӳсеймерĕ, кулса ячĕ.

— Хитре, питĕ хитре! — терĕ вăл. Тусĕ ăна çавăнтах йĕкĕр ывăçпа шыв ăсса сапрĕ. Марье тармарĕ, Лисук патне çывăхарах пычĕ.

— Эс çывăрса юлтăн, тусăм, — терĕ вăл, йăл та йăл кулкаласа. — Хăвăн куккукна та илтеймерĕн. Куккук хĕвел анаспа анчах мар, хĕвел тухаспа та авăтать. Эпĕ илтрĕм паян... Тата... Тата, эх, мĕн тери тĕлĕк куртăм! Тĕлĕнмелле тĕлĕк, тупата!.. Каласа парăп-ха...

Çав самантра куккук тепĕр хут авăтса ячĕ. Куккук сассипе улăхра çĕнĕ кун пуçланчĕ.

  